
SHQIPTARE APO NDËRKOMBËTARE*?

Sfondi historik
Republika e Kinës ishte një nga anëtaret themeluese të Kombeve 

të Bashkuara (KB), që me krijimin e tyre në vitin 1945, si dhe anëtare e 
përhershme e Këshillit të Sigurimit. Pas revolucionit kinez në vitin 1949, 
kur në kontinent erdhi në pushtet Partia Komuniste dhe Kina u shpall 
Republikë Popullore, u kërkua zyrtarisht prej saj të anëtarësohej në KB. 
Gjithashtu ajo e shpalli veten si të vetmen trashëgimtare të ligjshme të 
Kinës, duke kërkuar edhe nxjerrjen jashtë KB të Çan Kai Shistëve. 
Politika e jashtme e RP të Kinës që në fillimet e saj u orientua dhe u 
solidarizua me BRSS-në dhe vendet e tjera komuniste. Në vitin 1950 
RPK u përfshi në konfliktin korean, përkrah forcave të Koresë së Veriut, 
kundër trupave të Kombeve të Bashkuara dhe të SHBA-ve. Pas 
përfundimit të konfliktit korean, PKK kërkoi të anëtarësohej në bllokun 
sovjetik, forcoi lidhjet miqësore me Pakistanin dhe vendet e botës së 
tretë, veçanërisht, me ato të Azisë Juglindore.

Duke filluar nga sesioni i Katërt i KB-së e deri në vitin 1961, 
kërkesa e Kinës për t’u pranuar në KB u prezantua nga BRSS-ja, e 
mbështetur edhe nga vendet e tjera komuniste. Por deri në këtë vit, 
kërkesa e saj nuk arriti të vihej në rendin e ditës, sepse ajo u bllokua nga

SHBA-të dhe shumica e vendeve anëtare. Në sesionin e 16- të të KB-së, 
për herë të parë çështja e pranimit të Kinës u vu në rendin e ditës, por nuk 
fitoi dhe kjo gjendje vijoi deri në vitin 1970. Pas keqësimit dhe 
ashpërsimit të marrëdhënieve sovjeto-kineze në vitin 1963, iniciativën 
për pranimin e Kinës në Kombet e Bashkuara e mori misioni diplomatik i 
Shqipërisë pranë KB, në Nju-Jork. Bashkëprezantuese me 
projektrezolutën shqiptare në vitin 1963 u bë edhe Kamboxhia. Duke 
filluar nga viti 1964 e deri në sesionin e 24-t të KB, iniciativën e mori 
Kamboxhia, ndërsa Shqipëria së bashku me disa shtete nga Azia dhe 
Afirika u bënë bashkautore me projektrezolutën e Kamboxhias. Në vitin 
1970, pas keqësimit të marrëdhënieve kinezo-kamboxhiane, qeveria 
shqiptare i propozoi ambasadës kineze në Tiranë, që iniciativën për 
paraqitjen e kërkesës së RP të Kinës ta merrte Algjeria, duke 
argumentuar se në këtë mënyrë do të fitohej mbështetja e shumicës së 
shteteve-anëtare nga këto dy kontinente në KB. Në fakt edhe gjatë këtyre 
viteve rolin kryesor e ka pasur delegacioni shqiptar, i cili ka përgatitur 
memoriet shpjeguese të projektrezolutave dhe ka qenë veçanërisht aktiv 
në debatet e zhvilluara në Asamblenë e Përgjithshme të Kombeve të
Bashkuara.

Në vitet 60, në mënyrë graduate problemi i pranimit të RPK-së në 
KB po fitonte terren nga viti në vit dhe vazhdimisht shtohej numri i 
shteteve që mbështesnin kërkesën për pranimin e Kinës në të. SHBA dhe 
grupi i shteteve që mbështesnin atë e kishin gjithnjë e më të vështirë që të
bllokonin anëtarësimin e Kinës në KB. Pranimi i shteteve të reja nga 
Afrika dhe Azia të rreshtuara në krahun e Kinës në këtë organizëm po e 
lëkundte seriozisht dominimin perëndimor të kryesuar nga SHBA. 
Shumica e këtyre vendeve simpatizonin Pekinin dhe jo më Republikën e 
Tajvanit të Çan Kai Shisë. Padyshim një faktor me rëndësi për pranimin e 
RPK-së në KB duhet kërkuar tek vetë politika e SHBA-ve dhe e 
presidents Nikson. Në fillim të viteve 70 u vu re një predispozicion tjetër 
i administratës së Niksonit, e cila filloi të hedhë hapat e parë që do të 
çonin në përmirësimin e marrëdhënieve me Pekinin.Vetë Niksoni, në një 
artikull të botuar në vitin 1967, në “Foreign Affairs” magazine, kishte 
sugjeruar që “ne ndoshta duhet ta ndryshojmë politikën tonë ndaj Kinës. 
Si rezultat, në vitin 1971, u vu re një zbehje e gatishmërisë së 
amerikanëve për të mbështetur fuqimisht Republikën e Tajvanit. 
Diferenca ndërmjet opsionit kinez të pranimit të RPK në KB, të paraqitur 
dhe mbrojtur nga delegacioni shqiptar dhe shumicës së vendeve 
pjesëmarrëse në KB, nga njëra anë, dhe delegacionit amerikan të 
përfaqësuar në këtë organizëm nga Xhorxh Bush - presidenti i ardhshëm i 
SHBA-ve, dhe vendeve që e mbështesnin atë në sesionin e 26-të të 
Asamblesë së Përgjithshme, nuk qëndronte tek fakti se do të pranohej ose

jo Kina e Mao Ce Dunit, qoftë në Asamblenë e Përgjithshme apo në 
Këshillin e Sigurimit, por tek qëndrimi i mëtejshëm i Republikës së 
Tajvanit në këtë organizatë ndërkombëtare. Në këtë pikë, hartuesit 
shqiptarë dhe amerikanë të projektrezolutave respektive ndaheshin nga 
njëri-tjetri. Delegacioni shqiptar, i kryesuar nga ministri i Jashtëm, Nesti 
Nase, mbrojti me vendosmëri opsionin kinez, që vetëm RPK duhej të 
përfaqësohej në KB. Ky vendim i qeverisë kineze i ishte komunikuar 
ministrit të Jashtëm të Shqipërisë Nesti Nase, nga ambasadori kinez në 
Tiranë, Liu Xhen Hua, më 2 qershor 1971, tre muaj para fillimit të 
sesionit të 26-të të KB-së. Ai i kishte përmendur thënien e kryeministrit 
kinez Çu En Lai, se “ne jemi vendosmërisht kundër “dy Kinave”, dhe se 
“çështja e Tajvanit është një problem i brendshëm i popullit kinez”.

Pranimi i Kinës në KB, tetor 1971
Me iniciativën e diplomatëve shqiptarë në Nju-Jork, në korrik- 

shtator 1971 u zhvilluan radhazi disa takime të vendeve që mbronin idenë 
e pranimit të Kinës në KB, dhe nxjenjen jashtë saj të Tajvanit. 
Diplomatët shqiptarë ideuan deri në detaje taktikat që do të ndiqeshin në 
sesionin e ardhshëm të Asamblesë së Përgjithshme të Kombeve të 
Bashkuara dhe bashkërisht përcaktuan detyrat konkrete për secilin shtet 
bashkëparaqitës me projektrezolutën. Nga vitet e shkuara ishte fituar një 
eksperiencë e çmuar, që do të rezultonte e efektshme për përpunimin e 
taktikave ndaj lëvizjeve që do të ndërmerrte kundërshtari. Në këtë aksion 
u përfshi gjerësisht Ministria e Jashtme e Shqipërisë dhe vetë ministri i 
saj Nesti Nase, i cili mori pjesë në sesionin e 26-të të KB-së, të mbajtur 
në tetor të vitit 1971. Projektrezoluta e paraqitur nga Shqipëria kërkonte 
qartazi rivendosjen e të drejtave të Kinës në KB dhe nxjenjen jashtë 
radhëve të saj të Republikës së Tajvanit. Për hartimin e projektrezolutës 
dhe memorandumit shpjegues u shfrytëzua gjerësisht dokumentacioni i 
paraqitur në vitin 1970 në Asamblenë e Përgjithshme të Kombeve të 
Bashkuara, të cilit iu bënë disa ndryshime të pjesshme, të diktuara nga 
kinezët.

Përfaqësuesit e qeverisë shqiptare dhe të qeverive të tjera, 
bashkautore me projektrezolutën, më 15 korrik 1971, paraqitën 
dokumentacionin përkatës që kërkonte vënien në rendin e ditës të 
kërkesës së Kinës për t’u pranuar në KB. Dy ditë më pas u paraqit edhe 
kërkesa e SHBA-ve e titulluar “Përfaqësimi i Kinës në KB”. Më 6 gusht 
Reiz Malile zhvilloi një takim me këshilltarin e ambasadës kineze në 
Tiranë, Sis Sin Fen. Ky i fundit i ritheksoi qëndrimin e Kinës, e cila nuk 
do të njihte teorinë e “dy Kinave”, ose të një Kine dhe një Tajvani, të 
prezantuar nga qeveria amerikane. Reiz Malile komentoi dekalaratën e 
sekretarit amerikan të shtetit Roxhers në lidhje me të drejtat e Kinës në

KB, duke i bërë të qarta dallimet ndërmjet projektit shqiptar dhe atij 
amerikan, si dhe mendimet e tij mbi raportin e forcave në Asamblenë e 
Përgjithshme. Më 22 shtator, në takimin e të ngarkuarit me punë të Kinës 
në Shqipëri Li Siao Lin, dhe Nesti Nases, u vu re një ndryshim në 
qëndrimin e Kinës ndaj rezolutës së SHBA-ve. Këshilltari kinez i kërkoi 
ministrit të Jashtëm të Shqipërisë, që delegacioni shqiptar në KB të 
shprehej kundër rezolutës amerikane, por të mos e rrëzonte atë përmes 
procedurës së votimit të 2/3, siç parashikohej në nenin 18 të Kartës së 
KB-së. Ndonëse ky qëndrim i kinezëve iu duk i çuditshëm diplomatëve 
shqiptarë, ata vendosën ta zbatojnë atë, duke e kapërcyer situatën e 
pakëndshme me formulën e zakonshme të “miqësisë së pathyeshme 
ndërmjet dy vendeve”. Duhet theksuar se dy vizitat sekrete të Henry 
Kissinger-it në Kinë, në vitin 1971, ishin një eveniment i njohur për 
udhëheqësit e lartë të PPSH-së, megjithëse nuk dinin ndonjë gjë të saktë 
për përmbajtjen e tyre. Ato shkaktuan në realitet të çarën e parë të rëndë 
në marrëdhëniet shqiptaro-kineze. Amerikanët u munduan që edhe me 
Shqipërinë të aplikonin “diplomacinë e pingpongut”, si në rastin e Kinës, 
e cila mund t’u paraprinte vizitave diplomatike, por në rastin e Shqipërisë 
kjo metodë rezultoi e paefektshme. Më 11 janar 1972 kryetari i Shoqatës 
së pingpongistëve amerikanë, J.R. Harrison, i paraqiti misionit shqiptar 
në Nju-Jork kërkesën për të vizituar privatisht Shqipërinë në korrik të atij 
viti, por kërkesa e tij u la në heshtje. As kërkesa e tij dhe as ajo e 
pingpongistëve të ekipit kombëtar amerikan për të ardhur në Shqipëri 
përmes Jugosllavisë nuk u pranuan nga qeveria shqiptare. Skema e 
SHBA-ve e përdorur me kinezët nuk funksionoi në rastin e Shqipërisë. 
Pakënaqësia e udhëheqjes shqiptare u shtua pasi udhëheqja e PK të Kinës 
nuk pranoi të dërgonte delagacionin e vet në Kongresin e 6-të të PPSH- 
së, në nëntor 1971, ngjarje e cila u interceptua, perceptua dhe komentua 
menjëherë nga diplomacia amerikane dhe ajo perëndimore në përgjithësi.

Më 22-23 shtator 1971 u zhvillua mbledhja e Byrosë së 
Asamblesë së Përgjithshme të KB-së, e cila diskutoi mbi çështjet që do 
trajtoheshin në sesionin e ardhshëm të Asamblesë së Përgjithshme. Në 
Byro u miratuan dy propozime, njëri i paraqitur nga përfaqësuesi i 
Shqipërisë dhe tjetri nga ai i SHBA-ve. Me shumicë votash u rrëzua 
propozimi amerikan për të bashkuar në një të vetme rezolutat e 
Shqipërisë dhe të SHBA-ve. Bashkimi i dy rezolutave mund të çonte në 
pranimin e RP të Kinës dhe qëndrimin e mëtejshëm në këtë organizatë të 
Republikës së Kinës. Më 18 tetor filloi diskutimi i projektrezolutës 
shqiptare, bashkautore me të cilën u bënë edhe 22 shtete të tjera. 
Paraqitja e saj u bë nga Nesti Nase dhe ministri i Punëve të Jashtme të 
Algjerisë, Buteflika. Projektrezoluta amerikane u prezantua nga Xhorxh 
Bush. Në lidhje me projektrezolutat e mësipërme diskutuan përfaqësues

të 75 vendeve. Projektrezoluta amerikane ishte e ndarë në dy pjesë: në 
pjesën e parë theksohej e drejta e Republikës së Kinës (Tajvani) për të 
qenë anëtare e KB, ndërsa në të dytën rekomandohej pranimi i RPK-së 
në KB dhe njëkohësisht në Këshillin e Sigurimit. Më 25 tetor 1971 në 
mbasdite do të mbahej seanca e fundit e Asamblesë së Përgjithshme të 
KB-së, cila do të vendoste për fatin e projektrezolutës shqiptare dhe asaj 
amerikane. Para dite, me iniciativën e delegacionit shqiptar u zhvillua një 
takim i vendeve bashkautore me këtë rezolutë, në të cilin u përpunuan 
taktikat që do të ndiqeshin në votimin e mbasdites. Ndër vendimet më të 
rëndësishme të këtij takimi që zgjati 4 orë ishte ai që kërkonte të zbatohej 
parimi i votimit të 2/3 të vendeve pjesëmarrëse, nëse do të insistohej që 
në KB të mbeteshin si Republika e Kinës ashtu edhe Republika Popullore 
e Kinës. Vetëm në këtë mënyrë mund të rrëzohej projekti amerikan i 
përfaqësimit të dy Kinave në KB. Seanca e mbasditës zgjati 8 orë e 25 
minuta. Ajo ishte një nga seancat më të gjata dhe më të ngarkuara në 
historinë e Asamblesë së Përgjithshme. Projektrezoluta shqiptare u 
mbrojt nga Reiz Malile. Projektrezoluta amerikane u rrëzua në votim dhe 
pas kësaj iu hap rruga fitores së projektit të Shqipërisë. Në këto rrethana, 
përfaqësuesi amerikan kërkoi që të amendohej pjesa e dytë e 
projektrezolutës shqiptare, duke hequr ato nene që kërkonin largimin e 
çankaishistëve nga KB, por kjo kërkesë nuk u miratua. Pas kësaj 
përfaqësuesi amerikan Bush kërkoi të votohej veçmas për të dy pjesët e 
projektrezolutës së paraqitur nga delegacioni shqiptar, por edhe kjo 
kërkesë nuk u miratua. Qëllimi i përfaqësuesit amerikan mbetej i njëjtë, 
të garantohej qëndrimi i mëtejshëm i RK-së në KB. Në këto rrethana, 
përfaqësuesi i Çan Kai Shisë shpalli largimin e Republikës së Kinës nga 
KB. Rruga për miratimin e projektrezolutës shqiptare ishte plotësisht e 
hapur. Në favor të projektrezolutës së Shqipërisë dhe të 22 shteteve të 
tjera votuan 76 delegacione, kundër 35 dhe 17 abstenuan. Ky moment 
shënoi pranimin e Republikës Popullore të Kinës në KB dhe në Këshillin 
e Sigurimit, si anëtare e përhershme e tij.

Akt i parapërgatitur nga të mëdhenjtë
Pranimi i RPK-së në KB ishte një nga evenimentet më të 

rëndësishme të historisë së KB. Nuk ka dyshim që Shqipëria - aleatja e 
Kinës luajti një rol të rëndësishëm në pranimin e saj, por rrethanat në të 
cilat u realizua ky proces janë më komplekse. Nuk do të gabonim po ta 
konsideronim aksion diplomatik ndërkombëtar, në të cilin u përfshinë 
shumë aktorë, por rolin kryesor duket se e luajtën dy aktorët e mëdhenj, 
SHBA-të dhe vetë RP e Kinës. Së pari, dokumentacioni shqiptar dhe i 
huaj dëshmon se relacionet e vërteta shqiptaro-kineze në këtë periudhë 
është e vështirë që t’i konsiderosh të mira, gjykuar nga pikëpamja e

aleancës së ngushtë ndërmjet dy vendeve. Pushtimi i Çekosllovakisë në 
vitin 1968 nga BRSS-ja pati një efekt traumatik mbi udhëheqjen 
shqiptare. Pavarësisht nga “garancitë” e Mao Ce Dunit për gatishmërinë e 
700 milionë kinezve në rast se sulmohej Shqipëria nga BRSS-ja, ndihma 
kineze konsiderohej jo efektive për shkak të largësisë së dy vendeve, por 
edhe politikës së ndryshueshme të RP të Kinës. Në këto rrethana 
udhëheqja e lartë e PPSH-së u pri drejt lidhjeve të reja diplomatike dhe 
mundësisë për të frenuar dhe zbutur armiqësitë e vjetra sidomos duke 
“ndrequr gardhin” me fqinjët. Përmirësimi i marrëdhënieve me 
Jugosllavinë, Rumaninë, Turqinë dhe Italinë, vendosja e marrëdhënieve 
diplomatike me Greqinë dhe me një numër vendesh të Evropës 
Perëndimore në këto vite, janë pjesë e kësaj strategjie. Faktori që motivoi 
një ndërmarije të tillë duhet kërkuar tek përpjekjet për ruajtjen e pushtetit 
personal të udhëheqjes së lartë të PPSH-së, të forcimit të pavarësisë 
politike, ideologjike të saj dhe integritetit territorial të vendit. Në 
marrëdhënie me SHBA-të dhe BRSS-në udhëheqja shqiptare mbeti e 
pandryshueshme, me gjithë gatishmërinë e shprehur prej këtyre të fiindit 
për rivendosjen e marrëdhënieve diplomatike me Shqipërinë. Politika 
kinezo-amerikane e kërkimit të rrugëve për mirëkuptim u bë një burim 
dyshimi dhe frike për udhëheqjen shqiptare. Hapja e Kinës me SHBA 
dhe kërkimi i aleancave të reja në Ballkan me Rumaninë dhe 
Jugosllavinë u pa si një sfidë për udhëheqjen e PPSH-së. Vizitat e 
Kissingerit në Pekin dhe shpallja e vizitës së ardhshme të Niksonit në 
Kinë ushtruan një efekt negativ në marrëdhëniet shqiptaro-kineze, 
pavarësisht se mosmarrëveshjet nuk u bënë publike dhe mbetën për vite 
të tëra në fazën e inkubacionit, deri në prishjen e tyre të plotë në vitin 
1978. Publikimi i ftesës së Kinës për ta vizituar atë presidenti i SHBA, 
Nikson në korrik 1971, u duk si një çudi për udhëheqjen shqiptare, e cila 
nuk vonoi t’ia bënte të qartë udhëheqjes kineze refiizimin e saj, përmes 
një letre që mbeti pa përgjigje. Kritika e shqiptarëve dhe angazhimi i 
kinezëve në problemet e tyre të brendshme bëri që këta të fimdit të mos 
dërgonin delegacionin e zakonshëm në Kongresin e 6-të të PPSH-së. Së 
dyti, duhen theksuar ndryshimet në politikën e SHBA-ve ndaj Kinës së 
Mao Ce Dunit, e cila filloi me vizitën e fshehtë të Henry Kisingerit në 
Kinë përmes Pakistanit dhe me vizitën e tij të dytë në tetor 1971, në 
kohën që në selinë e Kombeve të Bashkuara në Nju-Jork shqyrtohej 
kërkesa për pranimin e Kinës në Kombet e Bashkuara. Ekzistonin disa 
arsye madhore, të cilat ndikuan mbi vendimin e presidents Nikson dhe të 
H. Kisingerit që SHBA-të të hapeshin ndaj Kinës, pas 22 vjet armiqësie 
dhe izolimi. SHBA-të deri në këtë kohë ishin marrë me bllokun 
komunist, kryesisht përmes komunikimit me kreun e tij, Moskën, ndërsa 
në fillim të viteve 70 ato krijuan lidhje të dijtpërdrejta edhe me vendet e

tjera komuniste të Evropës Lindore. SHBA-të menduan se do të ishte 
oportune gjithashtu të zhvillonin një diplomaci fleksibile edhe me 
Pekinin, ndërkohë që besohej në suksesin e kësaj politike, pasi ndërmjet 
Moskës dhe Pekinit kishte mosmarrëveshje të rënda, të cilat ishin bërë 
evidente sidomos pas pushtimit të Çekosllovakisë në gusht të vitit 1968 
dhe përleshjeve kino-sovjetike për probleme kufitare, në vitin 1969. Së 
treti, Niksoni dhe Kisingeri besonin se mund të përmirësonin më tej 
marrëdhëniet me BRSS-në, në rast të hapjes me Kinën. Një veprim i tillë 
do t’i shtonte shanset e SHBA-ve në konkurencën gjeopolitike me ta, 
sepse SHBA-të e konsideronin shumë të rëndësishëm faktorin sovjetik, 
por edhe atë kinez. SHBA-të në këtë kohë ishin të angazhuara në lufitën e 
Vietnamit e cila po u kushtonte rëndë në aspektin ndërkombëtar, por 
edhe brenda vendit. Hapja me Kinën mund të shtonte shanset për të 
negociuar me sukses për këtë problem, në tryezën e bisedimeve, kur dihej 
që pas Hanoit qëndronin Pekini dhe Moska, ndërsa bisedimet e 
drejtpërdrejta vietnamezo-amerikane në Paris nuk kishin dhënë rezultatet 
e pritura. Së katërti, amerikanët në perspektivë shihnin te Kina një 
partner të madh për shkëmbime ekonomike dhe tregtare. Diplomatët 
shqiptarë, në fillim të viteve 70, vunë re se SHBA-të nuk luftuan sipas 
mundësive të tyre, as në Byro dhe as në Asamblenë e Përgjithshme të 
KB. Rezoluta për pranimin e RP të Kinës në KB u bë për SHBA-të më 
tepër një çështje kredenciale se sa anëtarësie. Rijedhojë e kësaj politike 
ishte fakti që as SHBA-të dhe as vetë Republika e Kinës (Tajvani), nuk e 
përdorën mekanizmin e vetos në Këshillin e Sigurimit, kur një gjë të tillë 
ua lejonte Karta e KB. Së pesti, për pranimin e Kinës në KB votuan edhe 
vende të tilla të Perëndimit si Anglia, Franca, Italia, Holanda etj., si dhe 
të gjitha vendet e bllokut komunist, duke përfshirë edhe BRSS-në dhe 
Jugosllavinë. Në qarqet e diplomacisë ndërkombëtare në vitet 60 dhe në 
fillimin e viteve 70 ka ekzistuar opinioni se, aleati i ngushtë i SHBA-ve, 
Pakistani, në mënyrë të veçantë gjatë presidencës së Ayub Khan-it, 
zhvilloi një aktivitet të nëndheshëm diplomatik për të siguruar 
mbështetjen e vendeve perëndimore për pranimin e Kinës në KB. Siç 
dihet, edhe vizita e parë e fshehtë e Kisingerit në Kinë u bë përmes 
Pakistanit. Së gjashti, një faktor me rëndësi të veçantë u bë vetë politika 
e jashtme e RPK-së, e cila në vitet 60 dhe më pas konkurronte me BS-në 
për ndikim politik dhe ekonomik, duke fituar vlera të padiskutueshme në 
botën e zhvilluar në përgjithësi. Zhvillimet e brendshme të Kinës në vitet 
60 dhe shtimi i rivalitetit me BRSS-në diktuan nevojën e ndryshimeve 
dhe reflektimeve në politikën e jashtme të Kinës, e cila ishte e shqetësuar 
për pozitën e saj strategjike. Bisedimet amerikano-kineze në nivel 
ambasadorësh në Varshavë treguan se të dy vendet e vlerësonin pozitën e 
njëri-tjetrit dhe nevojën e bisedimeve për kapërcimin e

mosmarrëveshjeve. Pas vizitës së Niksonit në Kinë, në shkurt të vitit 
1972, e vlerësuar nga Çu En Lai për rëndësinë dhe fshehtësinë e saj, si 
shpallja e “Traktatit të Mossulmimit ndërmjet Gjermanisë dhe BRSS-së” 
të vitit 1939, politika e Kinës pësoi ndryshime të mëdha. Ajo u hap ndaj 
Perëndimit. Kryeministri i atëhershëm i Kinës, Çu En Lai në bisedimet 
që zhvilloi me delegacionin shqiptar të kryesuar nga Beqir Balluku, në 
dhjetor 1972, megjithëse e vlerësonte rolin e Shqipërisë për pranimin e 
Kinës në KB, hyrjen e saj e kushtëzonte me “shpalljen e ardhjes së 
Niksonit në Kinë”. Që nga korriku i vitit 1971, kur Kina ftoi zyrtarisht 
presidentin amerikan të vizitonte Kinën dhe deri në dhjetor 1972, Kina 
vendosi marrëdhënie dipomatike me mbi 30 vende. Në vitin 1972 Kina 
vendosi marrëdhënie diplomatike me Japoninë dhe në vitin 1979 me 
SHBA-të. Në politikën e jashtme të Kinës dominuan interesat kombëtare, 
ndërsa ideologjia mbeti një faktor i dorës së dytë. Në teorinë e 
marrëdhënieve ndërkombëtare politikbërësit kinezë mund të shihen më 
shumë si ndjekës të shkollës realiste se sa të shkollës liberale. Në vitet 70 
dhe më mbrapa Kina u shndërrua në një lojtar të fuqishëm global, të cilin 
nuk mund ta anashkaloje. Kjo pozitë është pasqyruar sot në njohjen e saj 
nga shumica e shteteve të botës (165), ndërsa Republika e Tajvanit njihet 
vetëm nga 25 shtete.


